23 AUGUSTUS 2009

vierde SONDAG – seisoen van barmhartigheid

liturgiese voorstel

	Leesroostertekste

Fokusteks: 

Psalm 34:15-22
Ander tekste:  
1 Konings 8: (1,6,10-11), 22-30, 41-43;                          



Efesiërs 6:10-20; Johannes 6:56-69

	Inleiding

Die Here is naby (1 Kon 8), Hy/Sy sorg veral vir noodlydendes en moedeloses (Ps 34) en ons kry ons krag slegs van die Here, ons God (Ef 6). Dit is God wat red. Alle eer kom sy naam toe. In Jesus is die ewige lewe te vind (Joh 6). Daarom kan ons op die Here vertrou en vanuit daardie vertroue leef.



	God versamel ons voor Hom

Doopherinnering

Voorganger:  
God het vir Abraham die vader van alle gelowiges gesê: Ek bring ’n verbond tot stand tussen My en jou en jou nageslag en al hulle geslagte. Dit is ’n blywende verbond:  Ek sal jou God wees en ook die God van jou nageslag.

Gemeente:     Ons glo God het ons gekies voordat ons nog kon kies of kon vra. Ons behoort aan Hom.

Voorganger:  
In die Ou Testament het die Here die besnydenis en pasga as tekens gegee dat die verbond geldig is. Daarna het Christus gekom en hierdie verbond in sy persoon en deur sy verlossingswerk op ’n nuwe en finale wyse bevestig. As teken en waarborg hiervan het Hy die doop en die nagmaal gegee.

Gemeente:    
Ons glo God het ons gekies en die doop is die teken daarvan. Ons glo Christus het vir ons gesterf en die nagmaal is die teken daarvan.  

Voorganger:  Aan God al die eer.

Gemeente:    
Ons sal God se naam groot maak. Amen.


	Diens van die tafel

Toewydingslied voor gebruik van nagmaal  

In die skadu van die allerhoogste sal ek steeds my skuiling vind. U is naby my; ek kom naby U.

Soos ’n boom digby ’n waterstroom vind ek my lewe net by U. U is naby my; ek kom naby U.

Nader, steeds nader; ek smag na U, soveel meer van U.

Nader, veel nader groei ek aan U; U is nader as my siel.

In die koue van die winternag voel ek u liefde soos ’n vuur

U is naby my; ek kom naby U.

In my rou as twyfel om my vou weet ek U los my nooit alleen. U is naby my; ek kom naby U.

Nader, steeds nader; ek smag na U, soveel meer van U.

Nader, veel nader groei ek aan U; U is nader as my siel.

(Louis Brittz – “Nader as my siel” op sy CD  “Nuwe lof”)



	Diens van die Woord

Kindertyd  

Gesels met die kinders oor die wapenrusting van    Efesiërs 6. Daar is ook ’n kinderliedjie “Wapenrusting” waarna geluister kan word. Dit kan ook vooraf deur ’n groep kinders, met bewegings by, ingeoefen word om voor die gemeente op te voer.


	Uitsending

Seën

Mag jy God se nabyheid beleef.

Mag jy ervaar dat God vir jou sorg.

Mag jy bewus bly van God se reddende krag.

Mag jy in vertroue vanuit God se nabyheid, sorg en krag leef. Amen.

	Musiek en sang

Toetrede:  Lied 159; 163; 177;  NSG 343; 165

Lofprysing:  Lied 186: 280; 281; 321; 334;  NSG 67
Doop:  Lied 288; 290; 293; NSG 359; 361; 396

Aanbidding:  Lied 454; 464; 510; 512; 518; NSG 29; 273; 311; 328 


	Skuldbelydenis:  Lied 236

Gebed:  Lied 286: 517

Geloofsbelydenis: Lied 491; 509; 519; 522; NSG 42; 57; 157 

Seën:  Lied 269; NSG 349


preekstudie – PSALM 34

Tema

As net die Here die antwoord is, wat was die vraag?

Teks en konteks

Vir die prediking oor die psalms kan die waardevolle bydrae van Coenie Burger oor “Die Psalms in die Prediking” in “Woord teen die Lig II/4” met vrug geraadpleeg word. Vir diegene wat nie oor genoemde bron beskik nie, enkele kort opmerkinge.

1. Vir die prediking uit die psalms moet die prediker in die eerste plek probeer vasstel tot watter tipe gedig of lied die betrokke psalm behoort. Dit is belangrik om te weet dat die psalms in die breë in verskillende letterkundige en teologiese tipes/soorte ingedeel word. Pas ’n mens die literêre maatstaf toe kan die psalms byvoorbeeld ingedeel word in lofliedere, klaagliedere, dankliedere, liedere wat die Here se koningskap besing, wysheidspsalms en selfs psalms wat seën en vloek verwoord. Gebruik ’n mens die sentraal teologiese tema, dan kan weer onderskei word tussen psalms waarin die Sionsteologie; die tema van die koning as seun van God; die tema van die wet van God en verder die vergeldingsleer beklemtoon word. 

Dit is egter ook moontlik om elemente van verskillende temas in dieselfde psalm aan te wys. Sommiges (Driver, Magne) sien Psalm 34 as ’n vermenging van wysheid en leerstellige elemente. Hulle plaas die psalm ook minstens 400 jaar later, met ander woorde ná die ballingskap. Dit maak egter die opskrif problematies. Volgens hulle is die psalm ook meer geskik vir die erediens in die sinagoge as vir die offerdiens. Genoemde uitleggers sien dan ook ’n noue verwantskap met Psalm 51.      

Ander uitleggers groepeer Psalm 34 saam met Psalm 18, 30, 32, 40, 41, 66, 92, 107, 116, 118 en 138 wat as dankliedere getipeer word. In so ’n danklied word die digter se diepe dankbaarheid vir die Here se beskerming/uitredding uit situasies van nood verwoord. In Psalm 34 kom dit sterk na vore in vers 2, 3, 4. 

Vra ’n mens na die teologiese kenmerk, meen sommige dat dit deel vorm van die vergeldingspsalms wat die klem op vergelding lê, soos in 34:16,17 verwoord. Dié wat by die Here skuil, word omvou deur sy genade terwyl dié wat hulle rug op God draai, verdwyn in die vergetelheid. Vir dieselfde gedagtes vergelyk Psalm 7:16,17; 49:11; 73:1-3. 

2.  ’n Verdere kenmerk wat van Psalm 34 ’n besondere lied of gedig maak, is die feit dat dit in die akrostigon vorm, dit is lettersinne of letterverse, geskryf is. Dit beteken dat elke sin/vers se beginletter, ’n letter van die Hebreeuse alfabet is. Vanselfsprekend stel dié vorm ’n besondere uitdaging aan die digter/skrywer. Nie net moet die beginwoord van elke reël die regte letter volgens alfabetiese volgorde hê nie, maar die woord en reël moet ook in ’n geheel pas wat sin maak. Dit lê dus ’n ekstra dissipline op die digter sowel as op die leser. Die skrywer nooi die leser om die verweefde/geïntegreerde geheel raak te sien. Ongelukkig is dit nie moontlik om dié reël te behou in vertalings nie. Tog is dit waardevol as vertalings soos die 1933-Afrikaanse vertaling wel die Hebreeuse alfabet soos wat dit in die oorspronklike teks aangewend is, aandui. Die betekenis moet egter in die vertaling met ’n voetnoot aangedui word. Die 1983-vertaling het dit net weggelaat en die leser van die kennisname van ’n interessante en uitdagende digvorm, ontneem. 

’n Tweede moontlikheid is dat die Hebreeuse alfabet, wat ook numeriese of syferwaardes aandui, gebruik is om die sinne/strofes te nommer. Indien dit die oorspronklike bedoeling was, is dit vreemd dat in die Afrikaanse weergawe die numerering by die opskrif begin, terwyl dit weer nie in die oorspronklik teks en gevolglik ook in ander vertalings, die geval is nie. 

3.  Volgens die opskrif, wat beskou word as ’n later byvoeging, gaan dit in die lied/gedig om ’n krisistoestand waarin die skrywer beland en op wonderbaarlike wyse gered is. ’n Goeie voorbeeld van so ’n geleentheid is 1 Samuel 21:10-14. Dit vertel van Dawid wat Saul probeer ontvlug en sy toevlug neem in die Filistynse stad Gat, die vesting van koning Akis. (Die woord “Abiméleg” in die opskrif is waarskynlik die term vir “koning” netsoos “Caesar” en “Farao”). Helaas word Dawid herken as die veelgeroemde vegtersheld van Saul se leër. Hy het dadelik besef dat hy nou in lewensgevaar is. Hy ontkom deurdat hy hom as mal voordoen. Koning Akis besluit om so gou as moontlik van hom ontslae te raak en laat hom uit die stad sit. 

4. Die digter besing in hierdie psalm God se ingryping in ’n noodsituasie waaruit daar geen uitgang was nie. Sy dank is dus nie net ’n gevoelsopwelling van die oomblik nie. Nee, dit is gegrond in God se wonderbaarlike redding uit situasies van bestaansnood en uit eksistensiële ervarings van doodsangs. Die lewe waarin die psalmis hom/haar bevind, is gekenmerk deur koersverwarring en ontreddering. Die samelewing leef in vrees (5), in alle vreugde oorverdowende benoudheid 
(7, 18). Mense is gebroke van hart/verslae van gees (19), ondervind menigvuldige teëspoed/hoeveel rampe (20), ly verliese, word bedreig en is nie vry nie. Daar is bedrog en valsheid (14). Niemand het vrede nie. Mense se lewe tel nie, is niks werd nie. Dis ’n samelewing sonder bindende gemeenskaplike waardes. Die simbole wat daar is, verdeel eerder as wat dit saambind.  

5. In vers 5-11 besing die digter die feit dat die Here ’n helper in die nood is. Die Here tree in en red. Die digter het dit in sy eie lewe ondervind. Die feit dat hy nog lewe, is volledig aan die Here te danke! Juis hierdie ervaring word ’n oriënteringspunt vir die digter waarheen hy sy medegelowiges (lesers) kan verwys. Dit moet hulle laat nadink oor die reddende ingryping van God wanneer ook hulle as gelowiges in ’n situasie van lewe en dood beland. Hy (digter) is ’n bewys van hoe die Here red! 

Wie hierin wil deel, moet aan die Here behoort (diepste betekenis van “heiliges”) en Hom dien (vrees) (10). Om egter soos die 1983-vertaling hier doen, “die vrees van die Here” met “dien van die Here” weer te gee, bring soos wat verderaan aangedui sal word, ’n vervlakking van die betekenis mee. 

Die gelowiges kan weet dat dié wat na die Here “soek” (5) en na Hom “roep”(7), word gehelp. Dit gebeur egter nie outomaties nie, so asof dit die noodwendige resultaat op die mens se soeke is nie. Nee, die grond/bron vir die Here se reddende sorg, is en bly sy genade alleen. Wie uit dié genade leef, is daarom beter af as die sterkste roofdiere wat vir hulleself moet voorsien en dikwels sonder kos sit (11). Al is die gelowiges onder druk en sonder besondere vermoëns, het hulle geen gebrek nie.

6. Die fokus van die eerste elf verse van die psalm is op die wonderlike uitredding (Hebr jâsjâ‘ = bevryding) wat die Here bewerk. Martin Buber (Joodse geleerde) beskou die vertaling van genoemde Hebreeuse woord met “heil” as te positief terwyl “verlossing” weer te negatief is. Hy kies vir die begrip “bevryding” omdat dit sowel die beëindiging van die lewensbedreiging as die aanwys van ’n nuwe lewensruimte beteken. Dit is nie slegs “bevryding uit” nie, maar “bevryding tot/vir . . .”

Een van die sleutelbegrippe in hierdie verband is ’ânâw (3, 7) wat met “ootmoediges” (1933-vertaling), “die wat swaarkry” (1983-vertaling), “ellendiges” (Lamparter), “bedruktes”, geteisterdes/beproefdes” (Brueggemann) vertaal word. Dié woord is nou verwant aan die begrip ‘âni’ wat sosiaal “armes” en “ellendiges” kan beteken (Eks 22:25). Tog gaan dit hier nie om ’n bepaalde klas of stand in die samelewing wat vanweë hulle sosiale posisie swaarkry/ly nie, so ten onregte Brueggemann. Nee, die ’ânâw is gelowiges wat besig is om onder geweldige druk van allerlei beproewinge te buig/vou (Ridderbos), maar desondanks hulle oog op die Here hou, van Hom alleen uitkoms verwag! Dit is ook die besondere kenmerk van die beproefdes/ellendiges dat hulle nie ophou om op die Here te vertrou nie. Hulle bly Hom soek, na Hom roep (6, 7). Hulle oë bly vasgenael op die Here. Die onbegryplike is dat gelowiges, ondanks hulle haglike situasie, kan “straal van blydskap”. Dit is moontlik omdat hulle nie op hulle omstandighede konsentreer nie maar op die Here (6, vgl ook Heb 12:3). 

7. Vers 12-23 het ’n sterk lerende/onderrig karakter. Die psalmis wil die insigte wat hy in sy verhouding met die Here verkry het, meedeel aan almal wat nog op die lewenspad – wat ook ’n geloofspad is – moet vorder. Sy eerste les handel oor “die vrees van die Here”. Dit beteken om met eerbied en ontsag na die wil van die Here te vra en dit te doen (vgl Spr 1:7). Die vertaling van die “vrees van die Here” (jirat Jahwe) met “hoe om die Here te dien” (1983-vertaling) beklemtoon wel die handeling, maar mis die belangrike aanduiding van die regte houding teenoor die Here, te wete ontsag/eerbied. In die verhouding tot die Here gaan dit nie net oor die “wat” en die “dat” nie, maar veral ook oor die “hoe”.  

Binne die raamwerk van “om God se wil te soek en te doen” verkry die ellendiges die nuwe identiteit van “regverdiges”. Dit beteken nie dat hulle sonder sonde is of van beproewing gevrywaar word nie. Inteendeel, die psalmdigter is hieroor baie eerlik en getrou aan die werklike lewe. Die regverdige word deur baie teëspoed/ rampe getref (20). Daar gebeur met gelowiges dinge wat hulle in hulle “hart” tref, dit is in die kern van hulle wese, dié punt waar alle planne, gevoelens, ideale, strewes, vermoëns en diepste identiteit saamgebind word. Dit ruk hulle uit hulleself, laat hulle heeltemal weerloos en kwesbaar, totaal “verslae” (19). Die verskil is egter dat terwyl die mens sonder die Here in sulke omstandighede kwyn en vir ewig verdwyn (17, 22), die Here die regverdiges daaruit red want sy oog is op hulle (15) en sy oor is na hulle gedraai. Hy hoor hulle hulp-geroep (17). Hy red hulle “uit al hulle benoudhede”(18). Dié wat gebroke is van hart (gebrokenes) en verslae van gees (moedeloses) ontdek dat die Here naby is en dat Hy red (19). Die uitdrukking “geen been word gebreek nie” (21) kom hier aan die einde van die gedig vreemd voor. Tog wil dit ’n kragtige versekering aan die gelowige gee dat die Here wat die verslae gees, dit is die moedelose, te hulp kom, eintlik terselfdertyd vir die liggaam sorg. Waar die gevangene/veroordeelde se bene soms gebreek is om ontsnapping te voorkom of om in sommige gevalle die dood te verhaas, word die gelowige hiervan bewaar. Interessant is die feit dat juis hierdie woorde op die gestorwe Jesus aan die kruis betrek is (Joh 19:36). 

8. Die psalmdigter gee ten slotte ’n dubbele bevestiging van bewaring aan diegene wat by die Here skuil (9, 23). Hulle is drie maal gelukkig! God se genade maak egter nie van die regverdiges passiewe passasiers wat saamskommel op die genadetrein nie. Nee, hulle verhouding met God het as teenhanger hulle verhouding met hulle medemens. Hulle word nie verniet in die slotvers “knegte/dienaars van die Here” genoem nie. Hulle groot werk lê op die terrein van die tussenmenslike verhoudinge. Hulle moet hulle tonge in toom hou en nie met hulle lippe bedrog pleeg nie (14). Hulle moet alles wat verhoudinge aftakel en mense materieel benadeel, voorkom. Terwyl hulle die verkeerde nie net vermy nie maar die rug toekeer, moet hulle daadwerklik meewerk aan dit wat goed is vir alle mense. Die sleutel vir ’n gelukkige en suksesvolle samelewing is vrede. As dienaars van die Here moet hulle die vrede doelgerig soek en najaag (15). So word hulle ontwerpers/ ingenieurs van ’n nuwe menslike samelewing wat alle wanverhoudinge, konflikte en verdeeldheid wat alles lam lê uitwys en mense help om dit te vermy. 

Hoe is daar al oor die gedeelte gedink en gepreek? 

Dit is uit die beskikbare preekbundels opvallend dat Psalm 34 selde gebruik is. Dit ontbreek byvoorbeeld in die “Woord teen die lig” reekse en vreemd ook in die uitgawe wat spesifiek oor die prediking van die psalms handel. In die Buvton preekstudies verskyn die psalm vanjaar vir die eerste keer – en ook net gedeeltelik, te wete 34:12-23. Uit die geraadpleegde literatuur bied die bydraes van K Barth, J L Helberg en G Th Rothuizen enkele aanduidings van hoe die psalm gelees en daaroor gedink is.

Karl Barth se preek oor hierdie psalm vorm deel van sy preke uit 1954-1959 wat as oorhoofse tema gehad het die nood aan bevryding by alle mense wat deur die tydsgees gevange gehou word. Hy fokus op 34:6: “Die wat swaar kry, sien op na Hom en straal van blydskap, hulle word nie teleurgestel in hulle verwagting nie.” Sonder om die betekenis van die woorde in die psalm nader te ontleed, pas Barth die teks direk toe op Christus wat opgevaar het na die hemel. Van Hom alleen kan die gevangene verlossing/bevryding verwag. Sy indelings kom kortliks neer op die volgende: (1) Kyk op na Hom!; (2) Jou aangesig sal straal!; (3) En jy sal nie beskaam/ teleurgestel word nie. Gelowiges wat dus die oog op Christus hou, sal nie teleurgestel word nie. Hulle sal hulle nie voor die wêreld hoef te skaam omdat hulle tevergeefs op die Here vertrou het nie. Miskien sou Hebreërs 12:1-4 hier beter gepas het!

Helberg neem 34:19 as teks met as tema: Die Here is naby die gebrokenes. Die klem val op die troosvolle wete dat die Here se teenwoordigheid die gelowige te midde van alle teenspoed, lyding, en gebrek, beskerm. Hulle wat op Hom vertrou, sal nie teleurgestel word nie. By Hom is hulle veilig. Daarteenoor is dié wat sondig sonder die Here se beskerming. Hulle word deur die kwaad oorwin en meegevoer en van die aarde afgevee. Hulle boet vir die kwaad wat hulle die gelowiges aangedoen het. Hulle eie bose dade haal hulle in en vernietig hulle. Die gelowiges word egter uit hulle moedeloosheid opgerig en vervul met blydskap. Die oordenking word dan direk op God se bevrydende en bewarende genade in die opgestane Jesus Christus toegepas. In Hom verkry die gelowiges selfs ’n nuwe verhouding met dié wat teen hulle vyandig optree.

Rothuizen neem 34:20 as teks vir sy oordenking: “Al word die regverdige ook deur hoeveel rampe getref, die Here red hom uit almal.” Hy vestig eerstens die aandag op die teenstrydigheid dat regverdiges deur rampe getref word. Moes hulle nie juis daarvan vry gewees het nie? Hulle moet nou hulle koppe in skaamte laat sak voor die kritiek en spot van die wat nie glo nie! Wat is julle geloof nou eintlik werd, spotvra hulle. God kom die moedeloses te hulp deur hulle op Jesus Christus te wys wat die felle spot en haat en verwerping van die wêreld moes verduur. Wie op Hom die oog gevestig hou, word nie moedeloos of teleurgestel nie, maar deel met stralende gesig in sy oorwinning.

My persoonlike siening is dat die voorbeelde van Barth en Rothuizen oorhaastig na die Christologiese toe-spitsing oorgaan. Die psalm moet tog immers eers gelees en verstaan word in en vir die tyd waarin dit tot stand gekom het. Die prediker moet juis die gemeente help om in die dinamiek van kragte in die gedig/lied self te kom. Eers van daaruit kan die verdieping in betekenis in Christus vir vandag se geloofsgemeenskap aangedui word. Die voortydige gryp na Christus likwideer die onmisbare werkingsgeskiedenis van die teks wat sy diepste sinsontsluiting in Christus behoort te vind.  

Preekvoorstel

Indien ek dit reg verstaan, gebeur daar in die lied/psalm drie dinge.

1. Die lied is eerstens ’n situasie verkenning en persoonlike posisie bepaling. Dit gaan om die konkrete lewe, om dinge wat ons belewe het/gebeurtenisse. Binne hierdie ontstellende werklikhede het ons te doen gekry met die handelinge van die Here. Dit gaan dus nie oor enige vorm van spiritualisering of vergeesteliking nie. Die lewe waarin die psalmis hom/haar bevind, is in wanorde, uit lit. Dit word gekenmerk deur koers-verwarring en ontreddering. Mense leef in vrees (5), is in benoudheid (7, 18), is gebroke van hart/ verslae van gees (19), ondervind menigvuldige teëspoed/hoeveel rampe (20), ly verliese, word bedreig en is nie vry nie. Daar is bedrog en valsheid (14). Niemand het vrede nie. Mense se lewe tel nie, is niks werd nie. Dis ’n samelewing sonder bindende gemeenskaplike waardes. Die simbole wat daar is, verdeel eerder as wat dit saambind. ’n Mens sou byna wou dink die psalmis is hier êrens in Suid-Afrika!.

Wat die digter egter hier na die oppervlakte bring, is dat onderliggend aan die samelewingskrisis daar ’n ernstige geloofskrisis sit. Waar mense se natuurlike vertroue in die lewe, in medemense, vernietig word, tree wanhoop in wat alles verdonker. Alles word sinloos en niemand is meer verantwoordelik vir enigiets nie!

2. Die verrassende ontdekking van die geloof: Die Here is naby. Toe die psalmis aan die einde van die doodloopstraat kom, het hy geen uitweg meer gesien het, geen hoop meer gehad het nie, maar maak die ontdekking van die nabyheid van die Here (19). Ontdek hy dat die Here met oorvloedige genade op hom wag. Die Here het sy noodkrete gehoor en hom geantwoord en hom uit al sy benoudhede, vrees, verslaenheid en teëspoed verlos (5, 7, 19, 20). Al wat nodig is vir die een wat aan die einde van die doodloopstraat kom, is om in die omringende chaos en donkerte te hoor dat God naby is. Om God te erken, weer aan God te dink en om te draai na God. Ten diepste kom dit neer op ’n oproep om uit die doodloopstraat om te draai en op God se deurpad te kom. Die verrassende ontdekking word in vers 16 gestel: Die oë van die Here is op die regverdiges en sy ore tot hulle hulpgeroep (OAV). Daarvan is die evangelie van Jesus Christus die hoogtepunt.

3. God bewerk volledige transformasie of beter gesê, ’n nuwe skepping. Dis nie ’n herstel en kontinuering van die oue nie. Nee, God se redding beteken ’n nuwe daad, ’n nuwe vertrekpunt, ’n nuwe oriënteringspunt vir die geloofspad vorentoe.

Hierdie omkering ontstaan nie uit ons nie, maar ook nie sonder ons nie. Ons moet ons werklike toestand ontdek en die Here soek (5); “smaak” – die Here se goedheid ondervind (9), by die Here skuil (9) en die Here vrees is om Hom in sy groot heerlikheid eer (10, 12); ons moet ons tong en mond weerhou van leuens (14), die kwaad vermy en vrede soek (15). Die oue is verby, die nuwe het gekom. Dis alles is die werk van God (2 Kor 5: 17b,18a).

Die digter gebruik ’n aangrypende woord wanneer hy hierdie oorweldigende gebeure binne ons belewingsveld bring. In vers 3 sê hy: Die ootmoediges (die wat swaarkry NAV), letterlik “die wat omgevou, skuins gedruk is”, hulle sal hierdie danklied hoor en bly wees.

